
«ՊԵՏԱԿԱՆ ՊԱՇՏՈՆՆԵՐ ԵՎ ՊԵՏԱԿԱՆ ԾԱՌԱՅՈՒԹՅԱՆ ՊԱՇՏՈՆՆԵՐ ԶԲԱՂԵՑՆՈՂ ԱՆՁԱՆՑ ՎԱՐՁԱՏՐՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ ՆԱԽԱԳԾԻ (ԱՅՍՈՒՀԵՏ՝ ՆԱԽԱԳԻԾ) 
	1. Արդարադատության նախարարություն
	25.10.2022

	
	N /27.1/47130-2022

	«Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում փոփոխություններ կատարելու մասին» օրենքի նախագծի (այսուհետ՝ Նախագիծ) վերաբերյալ հարկ ենք համարում նշել, որ Նախագծի 5-րդ հոդվածը վերնագրված է որպես եզրափակիչ մաս և անցումային դրույթներ, մինչդեռ դրանով նախատեսվում է միայն եզրափակիչ մասին առնչվող կարգավորում, մասնավորապես՝ օրենքի ուժի մեջ մտնելու վերաբերյալ դրույթ: Ուստի, հաշվի առնելով վերոգրյալը և «Նորմատիվ իրավական ակտերի մասին» օրենքի 13-րդ հոդվածի 4-րդ մասի պահանջը, Նախագծի 5-րդ հոդվածի վերնագիրն անհրաժեշտ է խմբագրել:
	Ընդունվել է:
Նախագծի 5-րդ հոդվածի վերնագրից հանվել են «և անցումային դրույթներ» բառերը»։

	2. Սահմանադրական դատարան
	26.10.2022

	
	N Ա/1036-2022

	Նշված նախագծի 1-ին հոդվածով առաջարկվում է Սահմանադրական դատարանի նախագահին, փոխնախագահին և դատավորին վճարվող պաշտոնային դրույքա¬չափի 80 տոկոսի չափով հավելավճարը փոխարինել պաշտոնային դրույքաչափի 43 տոկոսի չափով հավելավճարով, իսկ ՀՀ 2023 թվականի պետական բյուջեի նախագծով կիրառվելու է պարգևատրման գումարների հաշվարկման 16% դրույքաչափ, որն առաջարկվում է հաշվարկել միայն հիմնական աշխատավարձի նկատմամբ (առանց հավելումների և հավելավճարների)։ Այսինքն, «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 6-րդ հոդվածի 1-ին մասի իմաստով Սահմանադրական դատարանի դատավորի աշխատավարձի հաշվարկի արդյունքում (հիմնական աշխատավարձի, լրացուցիչ աշխատավարձի՝ հավելավճարների և պարգևավճարների հանրագումարը) կազմելու է 1.588.454 դրամ (հիմնական աշխատավարձի՝ 83200*12, հավելավճարի՝ 83200*12*43.1% և պարգևավճարի՝ 83200*12*43.1%0*0.16 հանրագումարը, առանց հարկերի և այլ պարտադիր վճարումների պահումների)։ Մինչդեռ, ներկայումս Սահմանադրական դատարանի դատավորի՝ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 6-րդ հոդվածի 1-ին մասի իմաստով աշխատավարձը կազմում է 1.857.211 դրամ (հիմնական աշխատավարձի՝ 66140*12, հավելավճարի՝ 66140*12*80% և պարգևավճարի՝ 66140*12*80%0*0.3 հանրագումարը, առանց հարկերի և այլ պարտադիր վճարումների պահումների)։ Այսինքն՝ առաջարկվող փոփոխությունների արդյունքում Սահմանադրական դատարանի դատավորների՝ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 6-րդ հոդվածի 1-ին մասի իմաստով աշխատավարձը նվազելու է 268.757 դրամով (1.857.211-1.588.454)։
Նույնը վերաբերում է նաև Սահմանադրական դատարանի նախագահի և նախագահի տեղակալի աշխատավարձերի համամասնորեն նվազեցմանը։
Աշխատավարձի այսպիսի շեշտակի փոփոխությունը ոչ միայն նշանակում է Սահմանադրական դատարանի դատավորի անկախության սոցիալական երաշխիքների շեշտակի նվազեցում, այլ նաև ուղղակիորեն հակասում է «Սահմանադրական դատարանի մասին» սահմանադրական օրենքի 10-րդ հոդվածի 4-րդ մասի և Սահմանադրության 164-րդ հոդվածի 10-րդ մասի պահանջներին։
Հետևաբար, առաջարկում ենք առաջարկվող փոփոխություններով մշակել այնպիսի բանաձև, որի կիրառումը չհանգեցնի մի կողմից Սահմանադրական դատարանի և դրա դատավորների անկախության երաշխիքների նվազեցման, մյուս կողմից զերծ լինի Սահմանադրության և «Սահմանադրական դատարանի մասին» սահմանադրական օրենքով նախատեսված իրավական երաշխիքներին առերեւույթ հակասությունից։
Միաժամանակ, մեր պատրաստակամությունն ենք արտահայտում նախագծի մշակման աշխատանքներին Սահմանադրական դատարանի աշխատակազմի մակարդակով մասնակցությունն ապահովելու հարցով՝ լավագույն ընդունելի տարբերակը մշակելու նպատակով։
	Ընդունվել է ի գիտություն:
Քաղաքացիական ծառայության գրասենյակի կողմից կատարված հաշվարկները աշխատանքային կարգով համաձայնեցվել է Սահմանադրական դատարանի աշխատակազմի հետ, որի արդյունքում Նախագծի 1-ին հոդվածում «43» թիվը փոխարինվել է «70» թվով։ 

	3. Ֆինանսների նախարարություն
	28.10.2022

	
	N 01/8-2/18706-2022

	Ի կատարումն ՀՀ վարչապետի 21․10․2022թ. N 02/46.3/32391-2022 հանձնարարականի ՀՀ ֆինանսների նախարարությունը հայտնում է, որ կողմ է «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում փոփոխություններ կատարելու մասին» օրենքի նախագծին (այսուհետ՝ Նախագիծ), որով առաջարկվում է 2023 թվականի հունվարի 1-ից բազային աշխատավարձի բարձրացմամբ պայմանավորված նվազեցնել առանձնակի ռիսկային և մասնագիտացում պահանջող պաշտոն զբաղեցնողների, ինչպես նաև Սահմանադրական դատարանի նախագահի, փոխնախագահի և դատավորի, Վճռաբեկ դատարանի դատավորի պաշտոն զբաղեցնող անձանց պաշտոնային դրույքաչափի նկատմամբ տոկոսային արտահայտությամբ հաշվարկվող հավելումների և հավելավճարի չափերը։ 
Նախագծի ընդունումը կհանգեցնի ՀՀ պետական բյուջեի ծախսերի նվազեցման՝ տարեկան շուրջ 552.0 մլն դրամի չափով։
Տեղեկացնում ենք նաև, որ Նախագիծը դրական ընթացք ստանալու դեպքում անհրաժեշտություն կառաջանա փոփոխություններ կատարել նաև ՀՀ կառավարության 2022 թվականի ապրիլի 7-ի «Առանձնակի ռիսկային և մասնագիտացում պահանջող պաշտոնների առանձնահատկություններով պայմանավորված տրվող հավելումների վճարման չափերը, կարգը, ինչպես նաև առանձնակի ռիսկային և մասնագիտացում պահանջող պաշտոնների շրջանակը սահմանելու մասին» N 446-Ն որոշման մեջ (ՀՀ գլխավոր դատախազության առանձին դատախազների պաշտոնային դրույքաչափի նկատմամբ վճարվող հավելումների չափի մասով)։
Դատախազներին վճարվող հավելումների չափի նվազեցումը նույն սկզբունքով կատարելու դեպքում ծախսերի տնտեսումը կկազմի ևս շուրջ 72.0 մլն դրամ։
	Ընդունվել է ի գիտություն:


	4. Հակակոռուպցիոն կոմիտե
	27.10.2022

	
	N 18-9868գ-22

	«Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում փոփոխություններ կատարելու մասին» օրենքի նախագծի վերաբերյալ ՀՀ հակակոռուպցիոն կոմիտեն դիտողություններ և առաջարկություններ չունի։
	Ընդունվել է ի գիտություն:


	5. Բարձրագույն դատական խորհուրդ
	02.11.2022

	
	N ԴԴ/590-22

	ՎՃՌԱԲԵԿ ԴԱՏԱՐԱՆԻ ԱՌԱՋԱՐԿՆԵՐ
Նախագծի 2-րդ հոդվածով նախատեսվում է փոփոխություններ կատարել  «Պետական պաշտոններ և պետական ծառայության պաշտոններ զբաղեցնող անձանց վարձատրության մասին»  օրենքի (այսուհետ Օրենք) 13-րդ հոդվածում որով առաջարկվում է նվազեցնել դատավորների աշխատավարձերը, այդ թվում՝ հավելումը: Նշված օրենսդրական նախաձեռնության կապակցությամբ անհրաժեշտ ենք համարում նշել հետևյալը:
ՀՀ Սահմանադրության 164-րդ հոդվածի 10-րդ մասի համաձայն՝ դատավորի համար սահմանվում է նրա բարձր կարգավիճակին և պատասխանատվությանը  համապատասխանող վարձատրություն: Դատավորի վարձատրության չափը սահմանվում է օրենքով: 
«Հայաստանի Հանրապետության դատական օրենսգիրք» սահմանադրական օրենքի 57-րդ հոդվածի 1-ին մասի համաձայն՝ դատավորի վարձատրության, այդ թվում՝ հիմնական և լրացուցիչ աշխատավարձերի հաշվարկների և չափերի հետ կապված հարաբերությունները կարգավորվում են օրենքով:
«Հայաստանի Հանրապետության դատակամ օրենսգիրք» սահմանադրական  օրենքի 57-րդ հոդվածի 2-րդ մասի համաձայն՝ դատավորի աշխատավարձը և դրա նկատմամբ սահմանված հավելավճարները, կենսաթոծակի չափը չեն կարող պակասեցվել, բացառությամբ այն դեպքերի, երբ համարժեք պակասեցում կատարվում է բոլոր բարձրաստիճան պաշտոնատար անձնաց համար:
ՀՀ աշխատանքային օրենսգրքի 178-րդ հոդվածի 3-րդ մասի համաձայն՝ աշխատավարձը ներառում է հիմնական աշխատավարձը և գործատուի կողմից աշխատողին իր կատարած աշխատանքի համար տրված լրացուցիչ աշխատավարձը:
Հիմնական աշխատավարձը օրենքով, այլ նորմատիվ իրավական ակտով, աշխատանքային պայմանագրով նախատեսված աշխատանքները կատարելու համար սահմանված վարձատրության չափն է:
 Լրացուցիչ աշխատավարձը սույն օրենսգրքով, օրենքով, այլ նորմատիվ իրավական ակտերով, կոլեկտիվ կամ աշխատանքային պայմանագրով, գործատուի իրավական ակտով սահմանված հիմնական աշխատավարձի նկատմամբ հաշվարկվող հավելումները, հավելավճարները, լրավճարները և պարգևատրումներն են:
Օրենքի 3-րդ հոդվածի 1-ին և 2-րդ մասերը համապատասխանաբար սահմանվում են՝ 
1)հիմնական աշխատավարձ (այսուհետ նաև՝ պաշտոնային դրույքաչափ)՝ սույն հոդվածի 1-ին մասի 4-րդ կետով նախատեսված բազային  աշխատավարձի և սույն հոդվածի 1-ին մասի 5-րդ կետով նախատեսված գործակցի արտադրյալ.
2) լրացուցիչ աշխատավարձ՝ աշխատավարձի փոփոխական մաս, որը հաշվարկվում է պաշտոնային դրույքաչափի նկատմամբ, և որի վճարումը պայմանավորված է սույն կետի «ա» և «բ» ենթակետերում թվարկված որևէ պայմանի և (կամ) պայմանների առկայությամբ և ներառում է՝
1. հավելում` սույն ենթակետում նշված պայմաններից որևէ մեկի կամ դրանցից մի քանիսի, այն է` վճռաբեկ դատարանի դատավորի (այդ թվում` վճռաբեկ դատարանի նախագահի և վճռաբեկ դատարանի պալատի նախագահի) պաշտոն զբաղեցնելու, Հայաստանի Հանրապետության աշխատանքային օրենսդրությամբ սահմանված ծանր, վնասակար, առանձնապես ծանր, առանձնապես վնասակար աշխատանքներ կատարելու, բարձրլեռնային վայրերում, արտաժամյա, գիշերային ժամերին, հանգստյան, տոնական օրերին աշխատելու, զինվորական, քրեակատարողական և փրկարար ծառայության, առանձնակի ռիսկայնության, ինչպես նաև հատուկ մասնագիտացման առանձնահատկություններով պայմանավորված` պաշտոնային դրույքաչափի նկատմամբ հաշվարկվող տոկոսային ավելացում կամ պաշտոնային դրույքաչափին դրամական բացարձակ մեծությամբ սահմանվող ավելացում,
2. հավելավճար` սույն ենթակետում նշված պայմաններից որևէ մեկի կամ դրանցից մի քանիսի, այն է` Սահմանադրական դատարանի նախագահի, փոխնախագահի և դատավորի պաշտոն զբաղեցնելու, դասային, դիվանագիտական աստիճանների, տվյալ պաշտոնի ենթախմբին համապատասխանող դասային աստիճանից բարձր դասային աստիճան ունենալու, կոչումների, աշխատանքային և(կամ) ծառայության ստաժի, օտար լեզուների իմացության համար պաշտոնային դրույքաչափի նկատմամբ հաշվարկվող տոկոսային ավելացում.
Վերոգրյալ իրավակարգավորումների պահանջներից բխում է, որ սահմանադիրը սահմանադրական օրենքով կարևորել է դատավորի բարձր կարգավիճակին և պատասխանատվությանը համապատասխան վարձատրությունը: Միաժամանակ, նշված սահմանդրական նորմից բացառություն է սահմանվել այն դեպքերում, երբ համարժեք պակասեցում է կատարվում բոլոր բարձրաստիճան պաշտոնատար անձանց համար: Սակայն, խնդրո առարկա Նախագծի և դրան կից ներկայացված հիմնավորման ուսումնասիրությունից պարզ է դառնում, որ դրանով նախատեսված չէ բոլոր բարձրաստիճան պաշտոնատար անձանց աշխատավարձերի, ինչպես նաև դրանց նկատմամբ սահմանված հավելավճարների պակասեցումներ:
Ավելին, «Ժողովրդավարություն՝ իրավունքի միջոցով» եվրոպական հանձնաժողովը (Վենետիկի հանձնաժողով) 2009 թվականի հունիսի 4-ի «Դատական համակարգի անկախությունը. Մաս 1. Դատավորների անկախությունը» զեկույցի շրջանակներում նծել է, որ. «Դատավորների վարձատրությունը պետք է համապատասխանի նրանց մասնագիտական արժանապատվությանը և այդ համարժեք վարձատրությունը անփոխարինելի է դատավորներին արտաքին անհարկի միջամտությունից պաշտպանելու համար; (...)Վարձատրությունը պետք է հիմնված լինի ընդհանուր ստանդարտների վրա և համապատասխանի օբյեկտիվության, թափանցիկության չափանիշներին և չհիմնվի դատավորի անհատական գործունեության վրա»:
Վենետիկի Հանձնաժողովը 2019 թվականի դեկտեմբերի 11-ին «Դատարանների և դատավորների մասին Վենետիկի հանձնաժողովի կարծիքներ և զեկույցներ» ժողովածուի շրջանակներում  նշել է. «Դատավորի վարձատրությունը պետք է սահմանվի օրենքով և պետք է հավասար լինի նույն պարտականությունները կատարող դատավորների համար: Տարբերություններ կարող են լինել ավագության, դատարանի աստիճանի կամ օրենքով հստակորեն սահմանված այլ չափանիշների հիման վրա(...)»:
Եվրոպայի խորհրդի նախարարների կոմիտեի «Դատավորներ. Անկախություն, արդյունավետություն և պատասխանատվություն» հանձնարարականի համաձայն՝ «Դատավորների վարձատրությունը պետք է համաչափ լինի իրենց մասնագիտությանն ու պարտականություններին, և պետք է հանդիսանա նրանց  որոշումների կայացման վրա ազդեցություն գործելու նպատակ հետապնդող ազդակներից պաշտպանության արդյունավետ միջոց»:
Եվրոպայի խորհրդի շրջանակներում 1998 թվականին ընդունված «Դատավորների կարգավի-ակի մասին» եվրոպական խարտիայի 6.2-րդ կետի համաձայն՝ դատավորի վարձատրության չափը մյուս տատավորների վարձատրության համեմատությամբ կարող է փոփոխվել  կախված ծառայության տևողությունից, իրենց կողմից կատարվող պարտականությունների բնույթից և իրենց վրա դրված առաջադրանքների կարևորությունից:
Դատավորի կարգավիճակին վերաբերող վերը նշված  միջազգային փոստաթղթերից հետևում է, որ ելնելով դատավորի բարձր կարգավիճակից և պատասխանատվությունից՝ դատավորները պետք է ունենան օրենսդրությամբ սահմանված նյութական և սոցիալական հատուկ երաշխիքներ: Այդ առումով՝ նրանց վարձատրության փոփթոխությունները պետք է համապատասխանեն կայունության սկզբունքին և կատարվեն՝ հիմք ընդունելով վերը ներկայացված փաստաթղթերում առկա միջազգային չափանիշները:
Հիմք ընդունելով վերոգրյալը, գտնում ենք, որ 	Նախագծի 2-րդ հոդվածով առաջարկվող կարգավորումները խնդրահարույց է ՀՀ Սահմանադրությամբ և «Հայաստանի Հանրապետության դատական օրենսգիրք» սահմանադրական օրենքով սահմանված կարգավորումների, միջազգային չափանիշների համատեքստում՝ հաշվի առնելով, որ դրա ընդունումը չի համապատասխանում դատավորի վարձատրության կայունության սկզբունքին և առանց ծանրակշիռ հիմնավորուների նվազեցնում է դատավորների սոցիալական երաշխիքների գործող նշաձողը:

ՎՃՌԱԲԵԿ ԴԱՏԱՐԱՆԻ ՀԱԿԱԿՈՌՈՒՊՑԻՈՆ ՊԱԼԱՏԻ ԱՌԱՆՁԻՆ ԿԱՐԾԻՔ

Նախագծի 2-րդ հոդվածով նախատեսվում է փոփոխություններ կատարել  «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի (այսուհետ՝ Օրենք) 13-րդ հոդվածում որի արդյունքում նվազեցվում է դատավորների աշխատավարձերը, այդ թվում՝ հավելումը:
ՀՀ Սահմանադրության 164-րդ հոդվածի 10-րդ մասի համաձայն՝ դատավորի համար սահմանվում է նրա բարձր կարգավիճակին և պատասխանատվությանը  համապատասխանող վարձատրություն: Դատավորի վարձատրության չափը սահմանվում է օրենքով: 
«Հայաստանի Հանրապետության դատական օրենսգիրք» սահմանադրական օրենքի 57-րդ հոդվածի 1-ին և 2-րդ մասերը համապատասխանաբար սահմանում են՝ 1)Դատավորի համար, Սահմանադրության 164-րդ հոդվածի 10-րդ մասի համաձայն, սահմանվում է նրա բարձր կարգավիճակին և պատասխանատվությանը համապատասխանող վարձատրություն: Դատավորի վարձատրության, այդ թվում՝ հիմնական և լրացուցիչ աշխատավարձերի հաշվարկների և չափերի հետ կապված հարաբերությունները կարգավորվում են օրենքով: 2)Դատավորի աշխատավարձը և դրա նկատմամբ սահմանված հավելավճարները, կենսաթոշակի չափը չեն կարող պակասեցվել, բացառությամբ այն դեպքերի, երբ համարժեք պակասեցում կատարվում է բոլոր բարձրաստիճան պաշտոնատար անձանց համար:
ՀՀ աշխատանքային օրենսգրքի 178-րդ հոդվածի 3-րդ մասի համաձայն՝ 
Աշխատավարձը ներառում է հիմնական աշխատավարձը և գործատուի կողմից աշխատողին իր կատարած աշխատանքի համար տրված լրացուցիչ աշխատավարձը:
Հիմնական աշխատավարձը օրենքով, այլ նորմատիվ իրավական ակտով, աշխատանքային պայմանագրով նախատեսված աշխատանքները կատարելու համար սահմանված վարձատրության չափն է:
Լրացուցիչ աշխատավարձը սույն օրենսգրքով, օրենքով, այլ նորմատիվ իրավական ակտերով, կոլեկտիվ կամ աշխատանքային պայմանագրով, գործատուի իրավական ակտով սահմանված հիմնական աշխատավարձի նկատմամբ հաշվարկվող հավելումները, հավելավճարները, լրավճարները և պարգևատրումներն են:
Օրենքի 3-րդ հոդվածի 1-ին և 2-րդ մասերը համապատասխանաբար սահմանվում են՝ 1)հիմնական աշխատավարձ (այսուհետ նաև՝ պաշտոնային դրույքաչափ)՝ սույն հոդվածի 1-ին մասի 4-րդ կետով նախատեսված բազային  աշխատավարձի և սույն հոդվածի 1-ին մասի 5-րդ կետով նախատեսված գործակցի արտադրյալ.
2)լրացուցիչ աշխատավարձ՝ աշխատավարձի փոփոխական մաս, որը հաշվարկվում է պաշտոնային դրույքաչափի նկատմամբ, և որի վճարումը պայմանավորված է սույն կետի «ա» և «բ» ենթակետերում թվարկված որևէ պայմանի և (կամ) պայմանների առկայությամբ և ներառում է՝
ա. հավելում` սույն ենթակետում նշված պայմաններից որևէ մեկի կամ դրանցից մի քանիսի, այն է` վճռաբեկ դատարանի դատավորի (այդ թվում` վճռաբեկ դատարանի նախագահի և վճռաբեկ դատարանի պալատի նախագահի) պաշտոն զբաղեցնելու, Հայաստանի Հանրապետության աշխատանքային օրենսդրությամբ սահմանված ծանր, վնասակար, առանձնապես ծանր, առանձնապես վնասակար աշխատանքներ կատարելու, բարձրլեռնային վայրերում, արտաժամյա, գիշերային ժամերին, հանգստյան, տոնական օրերին աշխատելու, զինվորական, քրեակատարողական և փրկարար ծառայության, առանձնակի ռիսկայնության, ինչպես նաև հատուկ մասնագիտացման առանձնահատկություններով պայմանավորված` պաշտոնային դրույքաչափի նկատմամբ հաշվարկվող տոկոսային ավելացում կամ պաշտոնային դրույքաչափին դրամական բացարձակ մեծությամբ սահմանվող ավելացում,
բ. հավելավճար` սույն ենթակետում նշված պայմաններից որևէ մեկի կամ դրանցից մի քանիսի, այն է` Սահմանադրական դատարանի նախագահի, փոխնախագահի և դատավորի պաշտոն զբաղեցնելու, դասային, դիվանագիտական աստիճանների, տվյալ պաշտոնի ենթախմբին համապատասխանող դասային աստիճանից բարձր դասային աստիճան ունենալու, կոչումների, աշխատանքային և(կամ) ծառայության ստաժի, օտար լեզուների իմացության համար պաշտոնային դրույքաչափի նկատմամբ հաշվարկվող տոկոսային ավելացում.
Վերոգրյալ իրավակարգավորումների պահանջներից բխում է, որ սահմանադիրը սահմանադրական օրենքով արգելք է սահմանել դատավորների աշխատավարձերի նվազեցման վերաբերյալ, և միակ բացառությունն այն դեպքն է, երբ բոլոր բարձրաստիճան պաշտոնատար աձանց աշխատավարձի համարժեք պակասեցում է կատարվում: Նախագծի և դրան կից ներկայացված հիմնավորման ուսումնասիրությունից պարզ է դառնում, որ դրանով նախատեսված չէ բոլոր բարձրաստիճան պաշտոնատար անձանց աշխատավարձերի, ինչպես նաև դրանց նկատմամբ սահմանված հավելավճարների պակասեցումներ:
Հիմք ընդունելով վերոգրյալը՝ գտնում ենք, որ Նախագծի 2-րդ հոդվածով առաջարկվող կարգավորումն ուղղակիորեն հակասում է սահմանադրական օրենքի և դրանից բխող այլ նորմատիվ իրավական ակտերի իրավակարգավորմանն ու նպատակին, ուստի առաջարկում ենք զերծ մնալ բոլոր այն օրենսդրական նախաձեռնություններից, որոնց արդյունքում կարող են նվազել դատավորների անկախությունը:
Բացի այդ, «Ժողովրդավարություն՝ իրավունքի միջոցով» եվրոպական հանձնաժողովը (Վենետիկի հանձնաժողով) 2009 թվականի հունիսի 4-ի «Դատական համակարգի անկախությունը. Մաս 1. Դատավորների անկախությունը» զեկույցի շրջանակներում նշել է, որ. «Դատավորների վարձատրությունը պետք է համապատասխանի նրանց մասնագիտական արժանապատվությանը և այդ համարժեք վարձատրությունը անփոխարինելի է դատավորներին արտաքին անհարկի միջամտությունից պաշտպանելու համար: (...) Վարձատրությունը պետք է հիմնված լինի ընդհանուր ստանդարտների վրա և համապատասխանի օբյեկտիվության, թափանցիկության չափանիշներին և չհիմնվի դատավորի անհատական գործունեության գնահատման վրա:» :
Վենետիկի հանձնաժողովը 2019 թվականի դեկտեմբերի 11-ին «Դատարանների և դատավորների մասին Վենետիկի հանձնաժողովի կարծիքներ և զեկույցներ» ժողովածուի  շրջանակներում նշել է. «Դատավորի վարձատրությունը պետք է սահմանվի օրենքով և պետք է հավասար լինի նույն պարտականությունները կատարող դատավորների համար: Տարբերություններ կարող են լինել ավագության, դատարանի աստիճանի կամ օրենքով հստակորեն սահմանված այլ չափանիշների հիման վրա (...)»:
Եվրոպայի խորհրդի նախարարների կոմիտեի CM/Rec(2010)12 «Դատավորներ. անկախություն, արդյունավետություն և պատասխանատվություն» հանձնարարականի համաձայն՝ «Դատավորների վարձատրությունը պետք է համաչափ լինի իրենց մասնագիտությանն ու պարտականություններին, և պետք է հանդիսանա նրանց  որոշումների կայացման վրա ազդեցություն գործելու նպատակ հետապնդող ազդակներից պաշտպանության արդյունավետ միջոց:»:
Եվրոպայի խորհրդի շրջանակներում 1998 թվականին ընդունված «Դատավորների կարգավիճակի մասին» եվրոպական խարտիայի 6.2-րդ կետի համաձայն՝ դատավորի վարձատրության չափը մյուս դատավորի վարձատրության համեմատությամբ կարող է փոփոխվել  կախված ծառայության տևողությունից, իրենց կողմից կատարվող պարտականությունների բնույթից և իրենց վրա դրված առաջադրանքների կարևորությունից:
Դատավորի կարգավիճակին վերաբերող վերը նշված միջազգային փաստաթղթերի հետևում է, որ.
Դատավորների վարձատրությունը պետք է հանդիսանա նրանց որոշումների կայացման վրա ազդեցություն գործելու նպատակ հետապնդող ազդակներից պաշտպանության արդյունավետը միջոց:
Դատավորների վարձատրությունը պետք է հավասար լինի նույն պարտականությունները կատարող դատավորների համար:
Դատավորների վարձատրության տարբերություններ կարող են լինել ավագության, դատարանի աստիճանի կամ օրենքով հստակորեն սահմանված այլ չափանիշների հիման վրա:
Դատավորի վարձատրության չափը մյուս դատավորի վարձատրության համեմատությամբ կարող է փոփոխվել՝ կախված ծառայության տևողությունից, իրենց կողմից կատարովող պարտականությունների բնույթից և իրենց վրա դրված առաջադրանքների կարևորությունից: 
Վերոգրյալի համատեքստում պետք է արձանագրել, որ.
Նախ գործող օրենսդրության  պայմաններում, պայմանավորված Հակակոռուպցիոն դատարանի և Վերաքննիչ դատարանի հակակոռուպցիոն դատարանի և Վերաքննիչ դատարանի հակակոռուպցիոն մասնագիտացման դատավորների մասնագիտացումից բխող ռիսկայնությամբ, նախատեսվել են հավելումներ՝ համապատասխանաբար 70 և 60 տոկոս չափերով: Մինչդեռ, ՀՀ վճռաբեկ դատարանի հակակոռուպցիոն պալատի դատավորների համար նշված երաշխիքը վերաբերում է ՀՀ վճռաբեկ դատարանի բոլոր դատավորներին: Սակայն, գտնում ենք, որ նման մոտեցումն արդարացված չե , քանզի այն խտրական , չի համապատասխանում բարձրագույն դատական մարմնի մասնագիտացված դատավորների որոշումների կայացման վրա ազդեցություն գործելու նպատակ հետապնդող ազդակներից պաշտպանության արդյունավետ միջոցի միջազգայնորեն ընդունված չափանիշին: Բացի այդ, կախված դատական ատյանի գործառույթներից, ըստ վերադասության ոչ թե նվազում, այլ աճում է դատավորի պատասխանատվությունը և բարձրանում նրա որոծումների կայացման վրա ազդեցություն գործելու նպատակ հետապնդող ազդակների հավանականությունը, ուստի տրամաբանական չենք համարում ինչպես Օրենքում, այնպես էլ Նախագծում առկա մոտեցումը, ըստ որի՝ հավելումների չափերը վերընթաց նվազում են, մինչդեռ պետք է լիներ հակառակը:
Երկրորդ՝ Նախագծի 2-րդ հոդվածով առաջարկվող փոփոխությունների անհրաժեշտությունը բացառապես հիմնավորվել է հակակոռուպցիոն մասնագիտացման և մյուս դատավորների աշխատավարձերի միջև էական տարբերությունը վերացնելու անհրաժեշտությամբ, մինչդեռ դատավորի կարգավիճակի վերաբերյալ միջազգային փաստաթղթերից հետևում է, որ կախված իրենց կողմից կատարվող պարտականությունների բնույթից և իրենց վրա դրված առաջադրանքների կարևորությունից, դատավորի վարձատրության չափը մյուս դատավորի վարձատրության համեմատությամբ կարող է տարբերվել:
Երրորդ՝ դատարանի աստիճանից, իրենց կողմից կատարվող պարտականությւոնների բնույթից և իրենց վրա դրված առաջադրանքների կարևորությունից, դատավորի վարձատրության հավելումները դատավորի անկախության հավելյալ երաշխիքներ են, որոնք նվազեցնելը չի բխում դատավորների որոշումների կայացման վրա ազդեցություն գործելու նպատակ հետապնդող ազդակներից պաշտպանության արդյունավետ միջոցի միջազգայնորեն ընդունված չափանիշից: Այս համատեքստում հակակշռող գործոնի նշանակություն չի կարող ունենալ այն հանգամանքը, որ դատավորի վարձատրության ընդհանուր չափի նվազում տեղի չի ունենալու  բազային աշխատավարձի բարձրացման հաշվին, քանզի  վերջինը չի վերաբերում բացառապես դատավորին և չի բխում դատավորի կարգավիճակից: Ըստ այդմ ընդունելի չենք համարում բազային աշխատավարձի բարձրացման հանգամանքով  պայմանավորված, դատավորի վարձատրության հավելյալ երաշխքիքի նվազեցման մոտեցումը:
Հիմք ընդունելով վերոգրյալը՝ առաջարկում ենք Նախագծում կատարել փոփոխություն, որի արդյունքում  չեն նվազի դատավորների վարձատրության հավելումների ներկա տոկոսային չափերը, այդ թվում՝ Վճռաբեկ դատարանի հակակոռուպցիոն պալատի դատավորների համար սահմանել հավելման նոր տոկոսային չափ, որը կգերազանցի 50 տոկոսն այնպես, որ վերընթաց աճի սկզբունքով տրամաբանական կապ կստեղծվի հակակոռուպցիոն  դատարանի, վերաքննիչ դատարանի հակակոռուպցիոն քաղաքացիական և կոռուպցիոն հանցագործությունների վերաբերյալ քրեական գործեր քննող դատավորների և Վճռաբեկ դատարանի (հակակոռուպցիոն պալատի) դատավորների վարձատրությունների միջև, մասնավորապես, որ Վճռաբեկ դատարանի դատավորի վարձատրությունը կլինի ավելի քան Վերաքննիչ   դատարանի հակակոռուպցիոն քաղաքացիական և կոռուպցիոն հանցագործությունների վերաբերյալ քրեական գործեր քննող դատավորի վարձատրությունն է, իսկ վերջիններիս վարձատրությունն էլ կգերազանցի հակակոռուպցիոն դատարանի  դատավորների վարձատրության չափը, միաժամանակ Վճռաբեկ դատարանի հակակոռուպցիոն պալատի դատավորի վարձատրությունը կլինի ավելին, քան Վճռաբեկ դատարանի այլ պալատների դատավորների վարձատրությունը:

















	Ընդունվել է։
Նախագծով առաջարկվող փոփոխություններով նախատեսվում է դատավորների համար սահմանված հավելումները նվազեցնել հիմնական աշխատավարձի բարձրացման չափով։ Ընդ որում, Նախագծի լրամշակված տարբերակում վերանայվել է հավելումների նվազեցման բանաձևը՝ դատավորների աշխատավարձի ընդհանուր չափի մեջ հաշվի առնելով նաև պարգևատրումների չափը, միջին հաշվով պաշտոնային դրույքաչափի 30 տոկոսի չափով։ Ուստի հաշվի առնելով նաև ՀՀ Դատական օրենսգիրք սահմանադրական օրենքի 57-րդ հոդվածի պահանջը Նախագծով առաջարկվող փոփոխությունները նախատեսվել են այն տրամաբանությամբ, որ դատավորների զուտ եկամուտը չնվազի։ Ինչ վերաբերում է նույն հոդվածի այն դրույթին, որով թույլատրվում է դատավորների աշխատավարձը և հավելավճարը նվազեցնել միայն այն դեպքում, երբ համարժեք պակասեցում է կատարվում բոլոր բարձրաստիճան պաշտոնատար անձանց համար, ապա պետք է նկատել, որ Նախագծով առաջարկվում է վերանայել  բոլոր այն բարձրաստիճան պաշտոնատար անձանց աշխատավարձերը, որոնց համար սահմանված են համապատասխան հավելումներ։
Նախագծից հանվել է նաև Վճռաբեկ դատարանի դատավորի պաշտոն զբաղեցնող անձանց համար նախատեսված հավելումների նվազեցմանը վերաբերող դրույթը։

	6. Վարչապետի աշխատակազմի ծրագրերի փորձաքննության վարչություն
	10.11.2022

	
	N 02/46.3/36703-2022

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:


	7. Վարչապետի աշխատակազմի ֆինանսական և հաշվապահական հաշվառման վարչություն
	10.11.2022

	
	N 02/46.3/36703-2022

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:


	8. Վարչապետի աշխատակազմի Ֆինանսատնտեսագիտական վարչություն
	10.11.2022

	
	N 02/46.3/36703-2022

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:


	9. Վարչապետի աշխատակազմի Ազգային ժողովի հետ կապերի վարչություն
	08.11.2022

	
	N 02/46.3/36703-2022

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:


	10. Վարչապետի աշխատակազմի իրավաբանական վարչություն
	10.11.2022

	
	N 02/46.3/36703-2022

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:


	11. Վարչապետի աշխատակազմի սոցիալական հարցերի վարչություն
	09.11.2022

	
	N 02/46.3/36703-2022

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:


	12. Վարչապետի աշխատակազմի պետաիրավական վարչություն
	10.11.2022

	
	N 02/46.3/36703-2022

	Պետաիրավական վարչության իրավասության շրջանակներում դիտարկումներ չկան, սակայն, հաշվի առնելով հատկապես նախագծի ընդունման հիմնավորումը, ըստ ամենայնի, անհրաժեշտ է վերանայել նաև Հայաստանի Հանրապետության կառավարության 2022 թվականի ապրիլի 7-ի N 446-Ն որոշումը։
	Ընդունվել է ի գիտություն:
«Հայաստանի Հանրապետության կառավարության 2022 թվականի ապրիլի 7-ի N 446-Ն որոշման մեջ փոփոխություններ կատարելու մասին» Կառավարության որոշման նախագիծը աշխատանքային կարգով արդեն իսկ քննարկվել է Դատախազության և Ֆինանսների նախարարության ներկայացուցիչների հետ, որը նախատեսվում է դնել շրջանառության մեջ։

